
ფრაგმენტი
შენ ხარ ვენახი აჩეხილი,

მესიის სურვილი ამხდარი,

ღვთის სახლი, სათნო სახლი დამეხილი,

წაქცეული, დაქცეული საყდარი.

მამაო, გალობა ხარ შეწყვეტილი,

მამაო, სანთელი ხარ დამწვარი,

მამაო, ცეცხლი იყავ სვეკეთილი,

ახლა ხარ ნაცარი...

ლოცვა ხარ ბაგეზე შეყინული,

ნახევრად სიზმარი... არაკი...

ლომი ხარ ქართველობას შეწირული
და კრავი _ ქრისტეს ზვარაკი.

ეს სისხლია, ღვთის კაცო, ღვართქაფად რომ დაგდინდა,

თუ რიჟრაჟმა იფეთქა ანაფორის ღამიდან.

_ ოსანა!

_ ოსანა!

მოდგნენ ანგელოსები,

ანაფორის ნაკუწები მიაქვთ ავგაროზებად.

გალობაში შეგახვიეს და შეგმოსეს ლეგენდებით,

თუ გაჭირდა, მტერს და ორგულს ლეგენდითაც ვეკვეთებით,

შენი ჯვარი, ოქროს ჯვარი, როგორც გახიზნული ჩიტი,

როგორც სული, შენი სული _ ფერად გასისხლული შინდი,

გამოება ენად ზარებს, საყდრის დამუნჯებულ ზარებს.

და მზე უძღვის ჩალისფერი ქართლის გამარჯვებულ ჯარებს.

_ თევდორეეე!..

_ თევდორეეე!..

ეს რა ძალამ გასულდიდა,

მომავალი კიდევ ბევრჯერ გამოგიხმობს წარსულიდან.

_ თევდორეეე!..

_ თევდორეეე!..

შენისთანა მეკვლე გვინდა,

შენი ერი კიდევ ბევრჯერ გამოგიხმობს ლეგენდიდან.

. . .

მთაში ფანდურს აჟღავლებენ, წვიმს გმირული კაფია,

ცაში ელვით იწერება შენი ეპიტაფია.

